
Iċ-Ċajta 

         Darba waħda, il-Ħadd waranofsinhar, il-

familja Vella kienet għadha kemm kielet platt 

għaġin tajjeb. Fil-familja kien hemm il-missier, l-

omm u t-tliet uliedhom: Mario l-kbir, il-fustani 

Leli u Rita ż-żgħira. Dakinhar kien imiss lil Mario 

biex jaħsel il-platti, il-frieket u s-skieken. 

      Waqt li Mario kien qed jaħsel il-platti, il-

frieket u s-skieken, Leli u Rita daħlilhom fellus f’moħħhom li 

jagħmlu ċajta lil Mario. Ta’ makakki li kienu, qabdu liżar abjad 

karti mill-friskatur tal-mamà, qabdu mqass u qatgħu żewġ toqbiet 

fil-liżar. Leli libes ta’ fatat, filwaqt li Rita bdiet tistaħbha ma’ Leli 

wara l-purtiera. 

       Mario kien għadu kemm poġġa l-platti f’posthom.  Kien miexi 

ħdejn il-purtiera u ma ndunax li Leli u Rita kienu qed jistaħbew 

wara dik il-purtiera. 

     F’daqqa waħda qabeż Leli liebes ta’ fatat quddiem Mario u 

għajjat waħda, ‘’Jien ġejt għal Mario!’’. Mario xħin sema’ ismu 

twerwer u waqqa’ l-platti mal-art. 

      Rita, li kienet qed tara kollox minn wara l-purtiera, bdiet 

tipprova żżomm id-daħk.  Xħin semgħet dak il-ħoss tal-platti omm 

Mario telqet tiġri ‘l isfel tarmi n-nar biex tara x’kien ġara! Leli u 

Rita ħadu kastig u minn dakinhar iċ-ċajta baqgħet tissemma għal 

ħafna u ħafna snin.  Leli u Rita qatt ma reġgħu għamlu ċajta goffa 

bħal dik. 

